
ABSTRAK 

Pengajaran Biologi peringkat SPM memerlukan pendekatan yang kreatif dan inklusif, terutamanya 

bagi pelajar yang tidak mempunyai akses kepada sumber sokongan seperti tuisyen. Inovasi ini 

memperkenalkan satu pendekatan pembelajaran menerusi siri video dalam talian dwibahasa dan peta 

konsep komprehensif yang menepati sukatan pelajaran Kurikulum Standard Sekolah Menengah 

(KSSM). Inisiatif ini telah menghasilkan lebih 100 video, merangkumi kesemua 15 bab Tingkatan 4 

dan 13 bab Tingkatan 5, disertakan peta minda terperinci dan strategi menjawab Kertas 1, 2, dan 3. 

Keberkesanan terbukti melalui capaiannya di saluran Youtube dengan lebih 2.5 juta tontonan dan 

271,100 jam tontonan, menjadikannya salah satu sumber rujukan utama pelajar dan guru di seluruh 

negara.  

Kata kunci: Biologi, SPM, Video dwibahasa, Peta konsep, Pendidikan terbuka.  

 

PENGENALAN 

Subjek Biologi merupakan satu komponen penting dalam pendidikan sains di peringkat menengah 

kerana ia membantu pelajar memahami hubungan antara organisma hidup dan persekitaran, serta asas 

biokimia yang menyokong kehidupan (Liu & Lee, 2013). Namun, kandungan Biologi yang kompleks 

dan abstrak seringkali menjadi cabaran utama kepada pelajar dan guru dalam proses pengajaran dan 

pembelajaran (Orazkul et al., 2022). Sehubungan itu, pendekatan yang bersifat visual, berstruktur, dan 

berfokus kepada pemahaman konsep seperti penggunaan peta konsep menjadi satu alternatif yang amat 

berkesan (Nunez et al., 2012). Penggunaan peta konsep dalam Biologi bukan sahaja memudahkan 

pengaitan antara topik baharu dan lama, tetapi juga menggalakkan pelajar membina kefahaman secara 

hierarki dan berkesinambungan (Orazkul et al., 2022). 

Kurikulum Biologi SPM menuntut pelajar untuk menguasai bukan sahaja teori dan konsep, tetapi juga 

nilai dan kemahiran saintifik. Dalam konteks ini, peta konsep boleh membantu menyusun kandungan 

kompleks kepada unit-unit kecil yang mudah dihadam, berdasarkan peringkat aras kognitif dari 

pemahaman asas hingga ke penilaian kritikal. Strategi ini turut digunakan secara meluas dalam 

pendidikan sains kerana kemampuannya untuk meningkatkan penguasaan konsep dan menjadi alat 

pentaksiran. Peta konsep juga berperanan sebagai kerangka pembelajaran yang sistematik, 

memperlihatkan perkaitan antara subtopik serta membantu pelajar merancang dan menstrukturkan 

pembelajaran mereka (Davies, 2011; Hidayati et al., 2020). 

Krisis pandemik COVID-19 telah mempercepatkan keperluan transformasi pedagogi di Malaysia 

apabila semua sekolah ditutup dan sesi pembelajaran terpaksa dijalankan secara dalam talian. 

Menyedari cabaran yang dihadapi oleh pelajar, terutamanya mereka yang tidak mempunyai akses 

kepada tuisyen atau bahan tambahan, satu inovasi pendidikan telah dibangunkan dalam bentuk video 

pembelajaran komprehensif dwibahasa yang menyokong pengajaran melalui peta konsep, merangkumi 

keseluruhan silibus Biologi Tingkatan 4 dan 5. Usaha ini bukan sahaja memudahkan pemahaman 

pelajar terhadap topik-topik Biologi yang mencabar, malah membolehkan mereka mengakses sumber 

berkualiti secara percuma, di mana-mana dan pada bila-bila masa. 

 

KAEDAH 

Peta Konsep Dwibahasa 

Peta konsep disediakan dalam Bahasa Melayu dan Bahasa Inggeris, disusun secara aliran mengikut 

buku teks Tingkatan 4 & 5. Perisian Notability digunakan bersama iPad Pro bagi melukis dan menyusun 

cabang-cabang konsep dengan teliti. Setiap peta konsep menghubungkan subtopik secara sistematik, 

memudahkan pemahaman dan pengulangan. 

Penghasilan Video Pembelajaran 

Setiap peta konsep diterangkan secara terperinci melalui video. Lebih 100 video dihasilkan sendiri tanpa 

bantuan produksi luar. Setiap video disusun berdasarkan urutan sukatan pelajaran dan dijelaskan dalam 

dua bahasa. Topik-topik utama turut mengandungi perbincangan soalan SPM, panduan eksperimen, dan 

peta minda animasi. 

Saluran YouTube Pendidikan 

Kesemua video dimuat naik ke saluran YouTube peribadi yang kini mencecah lebih 2.5 juta tontonan 

dan 268,100 jam tontonan. Data diperoleh daripada YouTube pada bahagian Gambaran Keseluruhan 

(Overview), Analitik Saluran (Channel Analytics) di YouTube Studio. Video digunakan secara aktif 

oleh guru untuk PdP, pelajar untuk ulang kaji, dan tutor sebagai alat bantu mengajar. 

DAPATAN DAN KESAN 

Dapatan kajian ini diperoleh berdasarkan data capaian penonton, jumlah masa tontonan, serta maklum 

balas pengguna yang dikumpul melalui YouTube Studio dan aplikasi pesanan. Analisis ini memberi 

gambaran menyeluruh tentang tahap penerimaan, keberkesanan, dan impak bahan video Biologi yang 

dihasilkan. 

Statistik Penggunaan 

Setakat tahun 2025, data capaian menunjukkan jumlah jam tontonan ialah 271,700 jam dan jumlah 

tontonan melebihi 2.5 juta. Ini boleh dilihat pada Figur 1.  

 

Figur 1.: Jumlah tontonan dan jam tontonan 

Maklum Balas Pengguna 

Ribuan komen positif diterima menerusi YouTube dan aplikasi pesanan. Ramai pelajar menyatakan 

bahawa mereka mengulang tonton kerana gaya penyampaian yang jelas, visual menarik, dan strategi 

menjawab SPM yang tepat. Guru juga memanfaatkan video dalam PdP harian. Figur 2 menunjukkan 

sebahgaian dari maklumbalas mengenai video yang telah dihasilkan.  

Figur 2.: Sebahagian dari maklumbalas mengenai video Biologi yang telah dihasilkan.  

 

KESIMPULAN 

Inisiatif ini membuktikan bahawa pendidikan berkualiti boleh diakses oleh semua, asalkan disampaikan 

dengan niat yang ikhlas dan pendekatan yang berkesan. Kombinasi peta konsep dwibahasa dan video 

digital mampu merapatkan jurang pendidikan serta memberi peluang adil kepada pelajar seluruh negara 

untuk menguasai Biologi SPM. Inovasi ini bukan sekadar satu projek digital tetapi merupakan 

sumbangan peribadi untuk pendidikan Malaysia. 

